
ეზიდიზმი
ეზიდიზმი ეთნიკური ქურთების ნაციონალური რელიგიაა. ქურთული ენა ინდოევროპული ენების ოჯახის ირანულ ენათა ჯგუფს განეკუთვნება. ეზიდები ოდითგანვე ისტორიული ქურთისტანის (ჩრდ. ერაყი, სამხრ. თურქეთი) ტერიტორიაზე, ასევე სირიასა და ირანში ცხოვრობდნენ. ისლამურ ქვეყნებში მცხოვრები ეზიდები საუკუნეების განმავლობაში რელიგიური შევიწროებისა და დევნის მსხვერპლნი იყვნენ. მათმა დიდმა ნაწილმა რწმენა შეიცვალა და ეზიდების წმინდა ადგილებს მუსლიმები და ნესტორიანელები (ერაყში) დაეპატრონენ. XII საუკუნეში ეზიდებმა მოახერხეს გაერთიანება შეიხ ადი მუსაფირის მეთაურობით და ის თავიანთ მხსნელად და ღმერთის გზავნილად გამოაცხადეს. შეიხ ადი განათლებული პიროვნება იყო და სირიაში ცნობილ ღვთისმეტყველად ითვლებოდა. მან მოახერხა ეზიდების წმინდა ადგილების, კერძოდ ქალაქ მოსულის (ერაყი) სიახლოვეს მდებარე უძველესი ტაძრის ლალეშის დაბრუნება, რომელიც ნესტორიანელებს ჰქონდათ მითვისებული. შეიხ ადი 90 წლის ასაკში გარდაიცვალა და მისი აკლდამა ლალეშში ეზიდების პილიგრიმობის ადგილია.
დღეისთვის ეზიდების რიცხვი ერთ მილიონამდეა. ისინი, ძირითადად,  ისევ ერაყის, თურქეთის, სირიისა და ირანის ტერიტორიაზე ცხოვრობენ. ისინი ასევე გვხვდებიან რუსეთში, ნიდერლანდებსა და შვედეთში. უკანასკნელ წლებში სირიისა და ერაყის ტერიტორიაზე მიმდინარე ომების შედაგად ბევრი მათგანი დაიღუპა და მათი საკულტო ნაგებობებიც დაზიანდა. 2014 წლიდან ეზიდები ისლამური სახელმწიფოს მხრიდან წარმოებულ დევნასაც განიცდიან.  
ეზიდიზმის წარმომავლობის შესახებ მეცნიერებში აზრთა სხვადასხვაობაა. ნაწილი მას შუამდინარეთის უძველეს კულტებთან აკავშირებს. ნაწილი კი მიიჩნევს, რომ ის საუკუნეების განმავლობაში საკუთრივ ქურთულ სივრცეში ხალხური წარმოდგენების საფუძველზე ვითარდებოდა.  ეზიდთა წინაპრები თავდაპირველად მზეს, მთვარეს და ვარსკვლავებს, ასევე  ბუნების ოთხ სტიქიას ეთაყვანებოდნენ. დროთა განმავლობაში ამ რელიგიამ ფორმა იცვალა და მონოთეიზმად ჩამოყალიბდა. ეზიდების რწმენით არსებობს მხოლოდ ერთი ღმერთი - ხუდე ან იაზდანი (აქედან იეზიდი/ეზიდი), რომელმაც შექმნა სამყარო, ის ყველგან და ყველაფერშია და ყველაფერი მისი ნებით ხდება. ის არის სიყვარული და სინათლე და სხვადასხვა ფორმით ევლინება ადამიანებს. მაგალითად, მზის სითბოსა და სხივებში ეზიდები ღვთის სინათლეს ხედავენ და ამიტომ ლოცვის დროს მზის მიმართულებით იყურებიან. ღმერთის გარდა ეზიდები ანგელოზებსაც ეთაყვანებიან და მათ ზეციური სამყაროს შუამავლებად თვლიან. ანგელოზების სათავეში დგას მალექ-ტავუსი (ანგელოზთა ფარშევანგი), რომელიც ღმერთის ნებით მართავს სამყაროს. მის სიმბოლოდ ფარშევანგი ითვლება, რომლის სპილენძის გამოსახულება ეზიდთა რელიგიური სიმბოლოა. ეზიდების საღვთო წიგნებში მალექ-ტავუსი  გვევლინება ღმერთთან ყველაზე ახლოს მდგომ ანგელოზად, რომელიც შემდგომ სამოთხიდან გაძევებულ იქნა (ანალოგია იბლისთან). 
მკვლევარები ეზიდიზმსა და ზოროასტრიზმს შორის ბევრ მსგავსებას ხედავენ, მიუხედავად იმისა, რომ ფუნდამენტურ საკითხში ისინი რადიკალურად განსხვავდებიან: ერთი დუალისტურ, ხოლო მეორე მონოთეისტურ პრინციპზეა დაფუძნებული. ეზიდების რწმენით ერთი ღმერთი თავის თავში აერთიანებს სინათლესაც და წყვდიადსაც, სიკეთესაც და ბოროტებასაც და არ შეიძლება ბოროტების ღვთაება დამოუკიდებელი სუბსტანციის სახით არსებობდეს. მიუხედავად ამ ფუნდამენტური სხვაობისა, მითრაიზმისა და ზურვანიზმის მსგავსად, მაზდეანური თეოლოგიის კვალი ეზიდიზმზეც აისახა და ეს უპირველეს ყოვლისა ცეცხლის თაყვანისცემაში გამოიხატება. აღსანიშნავია, რომ შეიხ ადის დროიდან მოყოლებული შესამჩნევია ეზიდიზმზე სუფიზმის გავლენაც. 
ეზიდები თვლიან, რომ დედამიწა სტიქიების დედაა, ყველაფერი მისგან მომდინარეობს და იქვე მთავრდება. ითვლება, რომ ვინც მიწას აუგად მოიხსენიებს, სიკვდილის შემდეგ დედამიწა მას თავის არეალში არ მიიღებს. წყალი ითვლება სიწმინდის ემბლემად, ხოლო მზე - წმინდა სანახაობად. მაგრამ ყველაზე მნიშვნელოვანი ელემენტი მაინც ცეცხლია. ეზიდური აპოკალიფსის მიხედვით, განკითხვის დღეს ცეცხლი მოედება მთელ ქვეყანას, დაწვავს მასში არსებულ ბოროტებასა და უწმინდურობას, ქარი ბოროტების ნაშთებს მიწიდან გაფანტავს და დედამიწას პირველსახე დაუბრუნდება. ოჯახებში ცეცხლის კერა დიდ სიწმინდედ ითვლება. 
ეზიდებს სწამთ სულის უკვდავება და  ადამიანის გარდაცვალების შემდეგ მისი სულის მოგზაურობა: უცოდველის სული სამოთხეში აგრძელებს ცხოვრებას, ცოდვილისა  კი ან მიწაზე რჩება და ან ჯოჯოხეთში ჩადის. მიცვალებულებს იხსენიებენ გარდაცვალებიდან მესამე და მეშვიდე დღეებში, ასევე სამი თვისა და ერთი წლის შემდეგ. ყოველ ხუთშაბათს ეზიდი გარდაცვლილის სახელზე მოწყალების სახით საჭმელს გასცემს. 
ეზიდები სამ კასტად იყოფიან: შეიხები და ფირები სასულიერო ფენას წარმოადგენენ, ხოლო მურიდები ერისკაცები არიან. მურიდებში გამოიყოფიან ე.წ. ფაყირები, რომლებიც მისტიკოსებად ითვლებიან და ნახევრადასკეტურ ცხოვრებას ეწევიან. აღსანიშნავია, რომ ტრადიციული ეზიდიზმი კრძალავს ამ რელიგიური თემის წარმომადგენლის ქორწინებას არა მარტო სხვა აღმსარებლობის ადამიანთან, არამედ სასულიერო და საერო ფენების შერეულ ქორწინებასაც. ეზიდებს აქვთ უმაღლესი სასულიერო კრება, რომელიც შეიხანში (ერაყის ქურთისტანი) იმართება და თავის გადაწყვეტილებებს მიმდევრებს ე.წ. „ყავალების“ საშუალებით ამცნობს.
ყავალები (სპ. ყოულ - სიტყვა) ეზიდიზმის საკრალურ ტექსტებად ითვლება. ეზიდების ისტორია, მსოფლმხედველობა, კოსმოგონია, მცნებები,  ზნეობრივი კოდექსი ამ ტექსტებშია წარმოდგენილი. ბევრი მათგანის ავტორი შეიხ ადი და მისი მოწაფეებია. ისინი ქურთულ ენაზეა დაწერილი. გარდა ყავალებისა, არსებობს კიდევ ორი წიგნი - „მასჰაფა რაშ“ (შავი წიგნი) და „ქეთება ჯელვა“ (გამოცხადების წიგნი), რომლების მხოლოდ ფრაგმენტები შემოინახა და ამიტომ სასულიერო პირების ნაწილი მათ სანდოობას არ აღიარებს.
ყავალებში გაცხადებულია ეზიდების ზნეობრივი მცნებები: იარე სამართლიანობისა და სიწმინდის გზით, არა კაც კლა, არ იმრუშო, არ იცრუო, დახმარების ხელი გაუწოდე ყველა ადამიანს, მიუხედავად მისი რელიგიური მრწამსისა. მითითებები შეეხება ეზიდების ყოფასაც: მაგალითად, მათ ეკრძალებათ ლურჯი ფერის სამოსის ტარება, აგრეთვე სხვადასხვა საკვების, მათ შორის კომბოსტოს, ჭამა.
საქართველოში ეზიდები ჩნდებიან XVIII საუკუნეში მეფე ერეკლე II-ს დროს. შემორჩენილია მეფე ერეკლესა და ყარსის ეზიდების წინამძღოლის ჩობან-აღას მიმოწერა, რომელშიც ჩობან-აღა მერე ერეკლეს სთხოვს, ოსმალეთის მუსლიმი მოსახლეობისგან რელიგიური ნიშნით შევიწროვებულ ეზიდებს თავშესაფარი და მშვიდი ცხოვრების გარანტია მისცეს და სამაგიეროდ მას თურქებთან ომში დახმარებას ჰპირდება. შეთანხმება შედგა: ერეკლე მეფე ეზიდების ბელადს დაჰპირდა ხოშაბას ციხე-სიმაგრეს, რომელსაც ისინი სამოსახლოდ ითხოვდნენ, ხოლო თავად მიიღო დაპირება, რომ ეზიდი მეომრები დაეხმარებოდნენ ქართულ ჯარს ახალციხის სტრატეგიული პლაცდარმის - რაბათის ციხესიმაგრის აღებაში და ყარსისა და ბიაზეთის დაკავებაში. 

საქართველოში ეზიდები დასახლდნენ, ძირითადად, სამხრეთ რეგიონებში, ასევე თბილისში, რუსთავში, ბათუმსა და თელავის მიმდებარე სოფლებში. თავდაპირველად ისინი თბილისის   ძველ უბნებში - მთაწმინდა, სოლოლაკი - სახლობდნენ. დიდი ხნის განმავლობაში ისინი ინარჩუნებდნენ  ნაციონალურ ჭრელ სამოსს და სხვა ტრადიციებს, რაც მათ საგრძნობლად გამოარჩევდა თბილისის დანარჩენი მოსახლეობისგან. ქალებს ეცვათ ჭრელი კაბები და ასეთივე თავსაფრები, ხოლო კაცებს გამოარჩევდი ეროვნული ფაფახითა და კრიალოსნით, რომლის გარეშე სიარული კაცისთვის მიუღებლად ითვლებოდა. თბილისელი ეზიდების თემი საკმაოდ ჩაკეტილი იყო: მათი უმეტესობა მარტო ქურთულ ენაზე ლაპარაკობდა და ძირითადად მეეზოვეობასა და მეკურტნეობას მისდევდა. ერთხანს მათ შეინარჩუნეს სათვისტომოს წინამძღოლის ტრადიცია.  წინამძღოლი („აგოელე“)უნდა ყოფილიყო გამორჩეული ოჯახის წარმომადგენელი, ანუ გვარისა, რომელიც შთამომავლობით მართავდა თავის სათემოს. სათემოს უფროსი განსაზღვრავდა სამართალს და ტრადიციების დაცვის სადარაჯოზე იდგა. ტრადიციებს შორის იყო შიდათემური ქორწინება, ბიჭის წინდაცვეთა,  ნათლობა. საინტერესოა, რომ ქორწინების ძველი ტრადიციებიდან დიდხანს შემორჩა ქალის მოტაცების ტრადიცია. ფაქტიურად ეს იყო წყვილების ჩუმად გაპარვა, რასაც მოსდევდა ოჯახებს შორის შუამავლების და მოციქულების მიმოსვლა და ბოლოს სადღესასწაულო შერიგება ბეჭდით, ტანსაცმლით, ტკბილეულით და ზურნა-დუდუკით. აღსანიშნავია, რომ ეზიდ ქალებს, რომლებსაც საკმაოდ უუფლებო მდგომარეობა ჰქონდათ არათუ საზოგადოებაში, არამედ საკუთარ ოჯახშიც, მაგალითად ეკრძალებოდათ გარკვეული წიგნების კითხვა და კინოს ყურებაც კი, რამდენიმე ქორწინების უფლება ჰქონდათ. ქალის მამა საკმაოდ მომთხოვნი იყო საკუთარი სიძისადმი და სათანადო მიზეზის არსებობის შემთხვევაში შეეძლო დაერღვია ქორწინება. უნდა ითქვას, რომ გაყრა ქალის ოჯახისთვის მომგებიანიც კი იყო, რადგან მამას შეეძლო ქალიშვილი თავიდან გაეთხოვებინა და ყველა ჯერზე იგივე რაოდენობის გამოსასყიდი მიეღო. საკმაოდ უცნაურია, რომ მიუხედავად იმ პერიოდის თბილისის მეტ-ნაკლებად ტოლერანტული გარემოსი, ეზიდებს აქ  საკუთარი საკულტო ნაგებობა არასოდეს ჰქონიათ. შესაბამისად, მათ არ ჰქონდათ საკულტო შენობასთან არსებული სკოლები (როგორც, მაგალითად, თბილისელ მუსლიმებს - მეჩეთებთან არსებული მედრესეები) და განათლებას არაოფიციალურ საოჯახო სასწავლებლებში იღებდნენ. 
XX საუკუნის შუახანებიდან საქართველოს ეზიდების მდგომარეობა საკმაოდ შეიცვალა. მოხდა დიასპორის  ასიმილაცია ადგილობრივ მოსახლეობასთან, დავიწყებას მიეცა ტრადიციული ტანსაცმელი,  გაიზარდა მათი პროფესიული საქმიანობის სფეროები. საქართველოში ჩამოყალიბდა ეზიდთა საზოგადოებები: საქართველოს ეზიდთა კავშირი, ეზიდთა კულტურის სახლი, ეზიდთა უფლებების დამცველი საზოგადოება, ეზიდთა კვლევის საერთაშორისო ცენტრი და სხვა. უკანასკნელ წლებში მათ საშუალება მიეცათ ერაყში ეზიდების წმინდა ადგილების და, მათ შორის, ლალეშის მოლოცვისა. 
